
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
ՈՐՈՇՈՒՄ
2 մայիսի 2012 թվականի №147Ա
քաղ. Երևան
«ԱՐՄԵՆՏԵԼ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒՅԺ ԿԻՐԱՌԵԼՈՒ ՄԱՍԻՆ
Հաշվի առնելով` 
ա) Հայաստանի Հանրապետության հանրային ծառայությունները կարգավորող հանձնաժողովի (այսուհետ՝ Հանձնաժողով) 2007 թվականի դեկտեմբերի 28-ի «ԱրմենՏել» փակ բաժնետիրական ընկերությանը համարների զբաղեցման թույլտվություն տրամադրելու մասին» N683Ա որոշումը (այսուհետ՝ Որոշում), որով «ԱրմենՏել» փակ բաժնետիրական ընկերությանը (այսուհետ` Ընկերություն) թույլատրվել է Հայաստանի Հանրապետության տարածքում զբաղեցնել հանրային հեռախոսային ցանցի և շարժական բջջային կապի ցանցի տարածաշրջանային կոդերը (NDC) և հանրային հեռախոսային ցանցի` ներառյալ CDMA տեխնոլոգիայի կիրառմամբ անլար ամրակցված հեռախոսային ցանցի և հանրային շարժական բջջային կապի ցանցի համարային շարքերը` համաձայն Որոշման N1 հավելվածի,

բ) Հանձնաժողովի 2011 թվականի հունիսի 15-ի N1389Հ գրությունը, որով Հանձնաժողովը հայտնել է, որ Որոշման համաձայն Ընկերությունն իրավասու չէ Երևան քաղաքի համար տրամադրված աշխարհագրական կոդերն օգտագործել Երևան քաղաքի վարչական տարածքից դուրս հեռախոսային ծառայություններ մատուցելու նպատակով,
գ) Հայաստանի Հանրապետության փաստաբանների պալատի փաստաբան Տիգրան Մուրադյանի 2012 թվականի N12/12 գրությունը, որի համաձայն Ընկերությունը 2010 և 2011 թվականների ընթացքում Երևան քաղաքի վարչական սահմաններից դուրս գտնվող վայրերում տրամադրել է Երևան քաղաքի տարածաշրջանային կոդով նոր հեռախոսահամարներ,
դ) Հանձնաժողովի 2012 թվականի փետրվարի 23-ի NՍԱ-490Հ գրությունը, որով Ընկերությունից պահանջվել էր ներկայացնել պարզաբանումներ` 2010 և 2011 թվականների ընթացքում Երևան քաղաքի վարչական սահմաններից դուրս գտնվող վայրերում Ընկերության կողմից Երևան քաղաքի տարածաշրջանային կոդով նոր հեռախոսահամարների տրամադրման վերաբերյալ,
ե) Ընկերության 2012 թվականի մարտի 2-ի N00086/12-Ս10 գրությամբ ներկայացրած պարզաբանումները,

դ) Հանձնաժողովի 2012 թվականի մարտի 14-ի NՍԱ-588Հ գրությունը, որի համաձայն Ընկերության նկատմամբ հարուցվել է վարչական վարույթ` Որոշման պահանջների պահպանման ուսումնասիրության նպատակով, 
գ) Ընկերության 2012 թվականի ապրիլի 11-ի №086/12-Ս11 գրությունը, որով հայտնել է հարուցված վարչական վարույթի շրջանակում ուսումնասիրվող խնդրի վերաբերյալ իր պարզաբանումները` միաժամանակ ներկայացնելով Որոշման ուժի մեջ մտնելուց հետո Ընկերության կողմից տրամադրված նոր հեռախոսահամարների վերաբերյալ տեղեկատվություն, 
դ) Հանձնաժողովի աշխատակազմի կողմից Ընկերության 2012 թվականի ապրիլի 11-ի №086/12-Ս11 գրությամբ ներկայացված տեղեկատվության ուսումնասիրությունը, որի արդյունքում արձանագրվել է, որ Ընկերությունը խախտելով Որոշման պահանջները՝ Երևան քաղաքի տարածաշրջանային կոդերով նոր հեռախոսահամարներ է տրամադրել Երևան քաղաքի վարչական տարածքից դուրս գտնվող վայրերում, և 

հիմք ընդունելով «Էլեկտրոնային հաղորդակցության մասին» Հայաստանի Հանրապետության օրենքի 5-րդ հոդվածի 1-ին մասի 1-ին կետի դ) ենթակետը, 2-րդ կետի ժբ) ենթակետը, 6-րդ հոդվածի 1-ին մասը, 2-րդ մասի 1-ին կետը, 54-րդ հոդվածի 2-րդ մասի 3-րդ կետը և 63-րդ հոդվածի 4-րդ մասը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Հայաստանի Հանրապետության հանրային ծառայությունները կարգավորող հանձնաժողովի 2007 թվականի դեկտեմբերի 28-ի «ԱրմենՏել» փակ բաժնետիրական ընկերությանը համարների զբաղեցման թույլտվություն տրամադրելու մասին» N683Ա որոշման 1-ին կետով հաստատված N1 հավելվածի պահանջների խախտման համար «ԱրմենՏել» փակ բաժնետիրական ընկերությանը ենթարկել տույժի` 2 000 000 (երկու միլիոն) դրամ գումարի չափով:

2. «ԱրմենՏել» փակ բաժնետիրական ընկերությանը`

1) սույն որոշումն ուժի մեջ մտնելու պահից երկշաբաթյա ժամկետում սույն որոշման 1-ին կետում ամրագրված գումարները փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հայաստանի Հանրապետության հանրային ծառայությունները կարգավորող հանձնաժողով. 
2) ընդունել ի գիտություն, որ «ԱրմենՏել» փակ բաժնետիրական ընկերությունն իրավասու է`
ա. սույն որոշման հրապարակումից հետո երեսուն օրվա ընթացքում միջնորդել Հայաստանի Հանրապետության հանրային ծառայությունները կարգավորող հանձնաժողովին` վերանայելու սույն որոշումը.

բ. սույն որոշումն ուժի մեջ մտնելու պահից երկամսյա ժամկետում դիմել Հայաստանի Հանրապետության վարչական դատարան:

3. Սույն որոշումն ուժի մեջ է մտնում ստորագրման պահից:
 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

 ՀԱՆՁՆԱԺՈՂՈՎԻ ՆԱԽԱԳԱՀԻ ՏԵՂԱԿԱԼ՝
Շ. ԿԻՐԱԿՈՍՅԱՆ
 ք. Երևան
 2 մայիսի 2012թ.

